
31 мая 1938  г. Усесаюзны камітэт па спра-
вах вышэйшай школы пры СНК СССР зацвердзіў 
новы вучэбны план па спецыяльнасці «Гісторыя». 
У адпаведнасці з ім у 1938–1941 гг. на гістарычным 
факультэце БДУ выкладаліся дзве дысцыпліны архе- 
алагічнага профілю: «Гісторыя дакласавага гра-
мадства і Старажытнага Усходу» і «Асновы археало- 
гіі»15.

Аб’яднаны курс «Гісторыя дакласавага грамад- 
ства і Старажытнага Усходу» прапаноўваўся студэн- 
там-першакурснікам. Чытаць лекцыі павінен быў  
М. М. Нікольскі, аднак праблемы са здароўем пры- 
мусілі прафесара перадаць частку нагрузкі сваім 

аспірантам [6, с. 104]. Першы тэматычны блок курса 
па старажытнай гісторыі (варыятыўна ён называў- 
ся «Гісторыя першабытна-грамадскага ладу») быў  
даручаны М.  С.  Мохначу, другі, асноўны,  – 
Р. А. Посэ16 (мал. 2).

У 1938–1940  гг. М.  С.  Мохнач з’яўляўся вы-
кладчыкам кафедры гісторыі старажытнага свету. 
У 1940/41 навучальным годзе ён заняў пасаду стар-
шага выкладчыка кафедры, аднак свае абавязкі 
змог выканаць толькі часткова: у  канцы перша-
га семестра быў прызваны на зборы ў  Чырвоную 
армію17.

Лёс Р.  А.  Посэ ў  1930-х  гг. складваўся больш 
драматычна. Пасля арышту былога мужа ў  1937  г. 
яна была звольнена з БДУ. Перамяніўшы некалькі 
месцаў працы, Р. А. Посэ ўладкавалася ў Аршанскім 
настаўніцкім інстытуце, а  ў  1938  г. па ініцыятыве 
свайго навуковага кіраўніка была запрошана на 
гістарычны факультэт, дзе выконвала абавязкі да-
цэнта па сумяшчальніцтве18 [13, c. 165–166, 187–197; 
4, c. 48–52]. Ва ўспамінах яна з цеплынёй узгадвала 
гэты этап свайго жыцця: «Я снова вернулась в сте-
ны Университета, где я себя нашла. <…> Особые чув-
ства я испытывала во время чтения лекций. Я сама 
переносилась в эту далекую древневосточную эпо-
ху; мне казалось, что вместе со мной там оказыва-
лась вся моя аудитория» [13, c. 198]. Універсітэцкае 
кіраўніцтва з  падазронасцю ставілася да выклад-
чыцы з  кляймом «жонка ворага народа»: на пер-
шай лекцыі Р. А. Посэ прысутнічаў нават сам дэкан 
гістарычнага факультэта А. П. П’янкоў, а наступныя 
заняткі часта стэнаграфаваліся [13, c. 189–190]. Тым 
не менш Р. А. Посэ пазбегла рэпрэсій і да пачатку 
Вялікай Айчыннай вайны працягвала працу ў БДУ 
[13, c. 189–198].

Стан крыніц не дазваляе высветліць змест курса 
па гісторыі дакласавага грамадства і  Старажытна-
га Усходу. У дакуменце «Сведения об имеющихся 
программах читаемых дисциплин по факультетам 
БГУ» ад 10 снежня 1938  г. прадмет, які выкладалі 
М. С. Мохначам і Р. А. Посэ, нават не ўзгадваўся19. 
У  адпаведнасці з  тыпавым статутам універсітэта, 
распрацаваным у 1939 г., гэты курс уваходзіў у лік 
тых дысцыплін, праграмы па якіх зацвярджаў 
Камітэт па справах вышэйшай школы пры СНК 
СССР20. Аднак яшчэ 14 мая 1939  г. выпускнікі 
гістарычнага факультэта абураліся на старонках 
універсітэцкай газеты: «22  мая студэнты V  курса 
гістфака будуць здаваць першы прадмет – гісторыю 
старажытнага свету. <…> Яшчэ і  зараз лектарамі 
правераны не ўсе праграмы. А між тым у праграмах 
ёсць многа спрэчных і неасветленых пытанняў»21.

Мал. 1. Экзаменацыйная ведамасць па курсе  
«Гісторыя дакласавага грамадства» (1937). 

Fig. 1. Examination list for the course  

on History of the Pre-Class Society (1937).

(63–64). С. 3.

16 Там жа. Спр.  708. Арк. 73; Спр.  716. Арк. 97; Спр.  719. Арк. 34; Спр. 1327. Арк. 18, 26, 29, 30.
17Там жа. Спр.  737. Арк. 89–90; Спр. 740. Арк. 304.
18 Там жа. Спр.  719. Арк. 34.
19 Там жа. Спр. 717. Арк. 61.
20 Там жа. Спр.  725. Арк. 42. 

